PETISYON 

SA
ABN AMRO (Netherlands), Standard Chartered (KFSC), ANZ 
at iba pang nagpopondo sa Lafayette Philippines Inc.

Upang hilingin ang pagtigil sa  pagpopondo sa Lafayette Philippines Inc. at mga kaugnay na kumpanya nito na nagpapatakbo ng Rapu-Rapu Polymetallic Project sa lalawigan ng Albay, Pilipinas

Kami, mga nakalagdang residente ng Isla ng Rapu-rapu sa Albay, nagkaisa sa ilalim ng Sagip Isla Sagip Kapwa, Inc., kasama ang mga lider Simbahan, makakalikasang organisasyon, mga kinatawan ng akademya, mga pangmasang organisasyon, mga syentista, at iba pang nagmamalasakit na mamamayan sa Pilipinas at sa buong daigdig, ay mahigpit na nananawagan sa mga nagpopondo sa Rapu-Rapu Polymetallic Mining na itigil ang kanilang pagpopondo sa nasabing proyekto.  Ito ay batay sa sumusunod na konsiderasyon: 
Na ang nasabing proyekto sa pamamagitan ng Rapu-Rapu Mining Inc. (RRMI), at ng Rapu-Rapu Processing Inc. (RRPI),  kapwa pinapatakbo ng Lafayette Philippines Inc. (LPI), isang subsidyaryo ng isang Australyanong kumpanya sa pagmimina, na buong pag-aari ng dayuhan, ay nagdulot ng mga mapaminsalang pagtagas ng basurang mina, nakalalasong kontaminasyon, mga insidente ng fish kill, at pang-ekonomikong dislokasyon ng libo-libong mangingisda sa lugar; 

Na ang Rapu-rapu – isang islang nasa tuwirang daanan ng bagyo ng Pilipinas, may matatarik at  bulubunduking kalupaan, ay natural na bulnerable sa mga kalamidad tulad ng malalakas na bagyo at pagguho ng kalupaan, na  maaaring magwasak sa mga delikadong imprastraktura ng minahan at mga nakapalibot na komunidad, katulad na  lamang sa naganap na pagkawasak sa minahan at sa isla at pagkitil ng buhay ng 11 residente nito nang tumama ang dalawang bagyo noong Nobyembre at Disyembre 2006. Hindi malayong maganap uli ito, o mas matindi pa, sa panahon ng operasyon at maging matapos na ang buhay ng minahan. Kung magkaganuon man, kayo bilang mga tagasuporta ng minahang ito ay malinaw na may pananagutan tulad ng LPI at kaugnay na kumpanya;
Na kabaligtaran sa madalas na sinasabi ng LPI sa mga nagpopondo dito, ang proyekto ng LPI ay hindi tunay at ganap na suportado ng komunidad, kung gayon, ay tumatakbo ito ng walang ”panlipunang pahintulot” na isang rekisitos sa inyong mga kasunduang dapat gumagabay sa inyong pamumuhunan, tulad ng ‘Equator Principles’. 
Na ang proyekto mula’t sapul ay humaharap sa matinding paglaban ng mamamayan ng Rapu-rapu, mga lalawigan ng Bicol at ng bansa, na patuloy sa mahigpit na pagtutol sa pagmimina sa isla, gumigiit sa kanilang mga karapatan, pinuprotektahan ang pinagmumulan ng kanilang kabuhayan, at ipinagtatanggol ang kapaligiran ng isla ng Rapu-rapu na tinuturing na  may  napakaselang kalagayan.  Naipamalas ang mga pagtutol na ito bago pa man nagsimula ang Lafayette, at tumindi pa matapos ang pagtagas noong Oktubre 2005,  kabilang dito ang sumusunod;

· Mga protesta sa islang nilahukan ng daan-daan hanggang sa libo-libong residente, sa porma ng piket, rali, martsa mula sa Poblacion patungong minahan ng Lafayette, at mga parada ng mga bangka

· Mga protesta sa mga lalawigan ng Bicol, na pinangunahan ng UMALPAS KA Bicol, Albay  Alliance Against Lafayette Mining (ALMA) at Alyansa Kontra Lafayette sa Sorsogon (AKLAS), at iba pa, na  bumibilang ng daan-daan at libu-libong katao, kasama ang mga sektor ng mangingisda, istudyante at kabataan, mga naninirahan sa baybayin, mga negosyante, opisyal ng lokal na pamahalaan, taong simbahan. Mula Pebrero 2006, namalas na ang sunod-sunod na piket, rali, martsa, kampuhan sa DENR Region 5 at sa Kapitolyo;
· Pagdulog ng suporta at pagdinig sa Sagip Isla, UMALPAS KA Bicol, at iba pang lider  ng mga Obispo ng Katoliko Romano, Pamahalaang Panlalawigan at Pambayan ng Albay at Sorsogon, at mga Kinatawan sa Kongreso at Senado;
· Petisyon at Signature Campaigns na ginawa ng iba’t ibang sektor tulad ng mahigit 200 daang kaparian at anim na Obispo ng Romano Katoliko sa Rehiyon ng Bicol sa panawagang ipasara ang  Lafayette at  ipatupad ng rekomendasyon Rapu-Rapu Fact Finding Commission (RFFC); at ang lagda ng 800 mamamayan mula sa Rapu-Rapu, Albay at Metro Manila, kabilang ang ilang artista, abogado, taong simbahaan at isang dating reyna ng kagandahan para sa pansamantalang pagpapatigil at tuluyang pagpapasara ng operasyon ng LPI;
· Mga Padasal at Misa upang idulog sa Maykapal ang pagpapatigil sa Lafayette at mabigyan ng hustisya ang mga mamamayang naapektuhan ng pagmimina nito;
· Tuloy-tuloy na rali at piket sa pambansang tanggapan ng DENR;
· Pambansang kondemnasyon sa mga rali, piket porum at asembliya sa buong bansa, ng Rapu-Rapu Polymetallic Project bilang huwaran o flagship project ng programa ng pamabansang pamahalaan noong ginunita noong ika-3 ng Marso, anibersaryo ng Philippine Mining Act of 1995;   
Na malinaw na ipinakita rin ng pamahalaang lokal ang kanilang pagtutol sa operasyon at ang plano nitong pagpapalawak ng operasyon sa pamamagitan ng mga lehislatibong aksyon tulad ng Munisipal na Resolusyon na pinirmahan ni Rapu-rapu Mayor  Dick Galicia  noong  Nobyembre 21, 2005 na humihikayat kay Pres. Arroyo at sa DENR na ipawalang bisa ang  environmental compliance certificate ng LPI, at Resolusyon No. 007 Serye ng  2006 na pinagtibay noong Enero 16, 2006 ng City Council ng Sorsogon  na nananawagan ng pagpapasara ng operasyon ng LPI;
Na may  mga legal na aksyon, tulad ng Civil Case No. 2006-7639 (Damages) na isinampa ng mga mangingisda at mga manininda sa  Regional Trial Court Branch 52 of Sorsogon City at  ng Civil Case No. 06-589 (Aplikasyon sa Pansamantalang Pagpapatigil hanggang sa Tuluyang Pagpapatigil) na isinampa sa Regional Trial Court Branch 142 sa Makati City, Metro Manila ang mamamayan ng Rapurapu, Albay at Metro Manila; 

Na, ang Rapu-Rapu Fact-Finding Commission (RFFC), na binuo ni  Presidente Gloria Macapagal-Arroyo noong Marso 2006 upang imbestigahan ang pagtagas ng basurang mina, ay nagsabi na ang LPI “ay di tumutupad sa panuntunan ng responsableng pagmimina” at  “may malalaking pagkukulang sa teknikal at pamamahala ng operasyon,” at gayundin nagrekomenda na ipatigil ang operasyon ng LPI;  

Na, ang LPI ay wala pang epektibong solusyon sa problema ng  acid mine drainage (AMD), na nakikita ng siyentista at grupong pangkapaligiran na isa sa pinakamalaking nakaambang panganib sa Rapu-Rapu. Ang “sub-aquaeous deposition” na pamamaraan ng LPI upang kontrolin ang AMD ay hindi angkop sa bulubundukin at matatarik na kalupaan sa isla. Naniniwala ang maraming syentista at eksperto sa mina na ang  ”subaquaeous deposition” ay hindi magiging produktibo at maaari pang magpalala sa AMD.
Na dahil sa pagpasok at operasyon ng LPI, tumindi ang militarisasyon at dumami ang paglabag sa karapatang pantao sa isla ng Rapu-rapu. Ngayon lamang nakaranas sa isla na may isang kumpanya ng Scout Rangers mula sa Philippine Army at isang platun ng pulis mula sa Philippine National Police Regional Mobile Group habang ang Lafayette ay nag-empleyo ng hindi bababa sa 150 armadong ‘security guards’. 
Na, ang DENR sa kasalukuyang pamumuno ni Sec. Angelo Reyes,  ay patuloy na nagbubulag-bulagan sa malawak na panawagan sa permanenteng pagpapasara ng LPI, bagkus nagbigay pa ito ng dalawang magkasunod na palugit sa ibinigay nitong “test run” sa LPI habang pinapayagan pang ibenta ang mga diumanong insidental na produksyon ng metal, sa kabila ng kawalan ng resolusyon sa mga nabanggit na pang-ekonomiya, pangkapaligiran at panlipunang usapin na kaugnay ng proyekto ng LPI; 

Na, ang ABN AMRO, ANZ at Standard Chartered, bilang mga pangunahing banko na sumusuporta sa Lafayette, ay may mga patakaran tulad ng ‘Equator Principle’ na nangangako sa isang makatao at makalikasang pamamaraan sa pagbabangko; na ang proyekto ng Lafayette ay malinaw na lumalabag sa mga hangarin ng kasunduang ito, na naglalagay ng pagdududa sa katapatan ng inyong institusyon sa mga patakarang ito;
Na ang patuloy na operasyon ng pagmimina ay walang humpay rin na nagbibigay ligalig at pangamba sa mamamayan ng Rapu-rapu, dahil sa malinaw na panganib ng muling aksidente sa minahan, paglala ng polusyon sa mga ilog at dagat, pag-ulit ng malawakang  pagguho ng kalupaan sa tuwing babagyo na sa aming paniniwala ay  pinalala ng  matitinding pagpapasabog sa minahan, pagdami ng pagkakasakit at pagkamatay,  pagkasira ng kabuhayan ng pagsasaka at pangingisda, pagkawasak ng  tubig-kanlungan at mayabong likas-yaman sa nakaplanong paglawak pa ng saklaw ng  minahan; kami ay nangangako na patuloy na ipagtanggol ang aming karapatang mabuhay, karapatan sa lupa, tubig at likas-yaman; at pigilan ang pagpasok ng pagmimina sa aming bukirin, komunidad at katubigan;  

SA MGA NABANGGIT NA KADAHILANAN SA ITAAS, KAMI AY NANANAWAGAN sa mga bangko na nagpopondo sa LPI na kagyat na itigil ang kanilang suporta sa anti-kalikasan at anti-mamamayan proyekto pagmimina sa Rapu-rapu  na karapatdapat lamang na ihinto at isara. ###

